
暴殄奢侈天亡之時也其所任驕將如李伯昇吕珍之徒

皆齷齪不足數惟擁兵將爲富貴之娱耳其居中用事者

黃葉蔡三參軍輩迂濶書生不知大計臣奉　上威德率

精銳之師聲罪致討三吳可計日而定　太祖喜顧達曰

諸人局于所見獨汝合吾意事必濟矣于是命諸將𥳑閱

士卒擇日啟行八月庚戌以伐張士誠祭吿大江之神辛

亥命中書左相國徐達爲大將軍平章常遇春爲副將軍

帥師二十萬伐張士誠　上御戟門集諸將諭之曰自大

亂以來豪傑並起所在割據稱名號者不可勝數江南羣

雄西有陳友諒東有張士誠皆連地千里擁衆數十萬今

介乎二人之閒相與抗者十餘年覩二人所爲其志豈在

於民不過貪富貴聚淵藪劫奪寇攘而已友諒敗滅獨士

誠據有浙西北連兩淮恃其強力數侵我之疆塲賴諸將

連歲征討克取兩淮之地今惟浙西姑蘇諸郡未下故令

卿等討之卿等宜戒飭士卒毋肆擄掠毋妄殺戮毋發丘

壟毋毀廬舍聞張士誠母葬姑蘇城外愼勿侵毀其墓汝

等毋忘吾言諸將帥務在輯睦勿縱左右欺凌軍士凡爲

將之功必資士卒善撫恤之大抵克敵者必以成功爲效

樹德者必以廣恩爲務卿等勉之諸將再拜受命將發

上問諸將曰爾等此行用師孰先遇春對曰逐梟者必覆

--

其巢去鼠者必薰其穴此行當直擣姑蘇姑蘇旣破諸郡

可不勞而下　上曰不然士誠起鹽販與張天騏潘原明

等皆強梗之徒相爲手足士誠苟至窮蹙天騏輩懼俱斃

必倂力救之今不先分其勢而遽攻姑蘇若天騏出湖州

原明出杭州援兵四合難以取勝莫若出兵先攻湖州使

其疲於奔命羽翼旣披然後移兵姑蘇取之○徐達等師

至太湖遇僞萬户尹義石淸等迎戰破擒之

九月取德淸擒其院判鍾正直趨湖州之靑山與敵兵水

陸鏖戰敵兵大潰遂抵城下塞其四門晝夜環攻之僞丞

相張士信悉發境中兵爲援屯于舊館出我師之背常遇

春統奇兵由大全港入結營東阡復出敵背且填塞溝港

絕其歸路士誠事急遣平章徐義統赤龍船親軍來援薛

顯率舟師直前奮擊燒其船大敗其五太子及呂珍朱暹

等以舊館降得兵六萬人五太子士誠養子短小精捍能

平地躍起丈餘珍暹善戰至是皆降士誠大失所倚以呂

珍等殉于湖州城下守將李伯昇及左丞張天騏舉城降

○華雲龍率兵攻嘉興克之○命李文忠總水陸帥下浙

江文忠遣指揮朱亮祖耿天璧攻桐盧僞將戴元帥出降

復遣指揮袁洪孫虎克富陽擒其同僉李天祿遂合兵攻

餘杭守將謝五等全城歸順杭州守將僞平章潘原明遣

